
СКЛАНЕННЕ ЗАЙМЕННІКАЎ 

Займеннікі «я», «мы», «ты», «вы» ва ўскосных склонах маюць 

суплетыўныя асновы: «я – мян-е, мн-е, мн-ой (-ою)» і інш. Займеннікі «ён», 

«яна», «яно», «яны» ва ўскосных склонах таксама маюць суплетыўныя 

асновы. Асновай ускосных склонаў выступае адзін гук [j]: «ён – j-аго», «яна – 

j-ой», «яно – j-аго», «яны – j-іх». Займеннікі «я», «ты», «яна» ў творным 

склоне маюць варыянтныя формы: «мной, мною»; «табой, табою»; «ёй, ёю».  

Займеннік «сябе» скланяецца, як асабовы займеннік «ты»: «сяб-е, саб-е, 

саб-ой (-ою), (пры) сабе». Займеннік «сябе» не мае формы назоўнага склону, 

а ў творным склоне можа ўжывацца ў дзвюх формах: «сабой, сабою». 

Прыналежныя займеннікі «мой», «твой», «свой» ва ўскосных склонах 

змяняюцца, як прыметнікі з асновай на мяккія зычныя («май-го, май-му, ма-

ім, (пры) ма-ім»), а «наш», «ваш» – як прыметнікі з асновай на зацвярдзелыя 

зычныя («ваш-ага, ваш-аму, ваш-ым, (пры) вашым»). Прыналежныя 

займеннікі жаночага роду «наша», «ваша» ў форме роднага склону маюць 

варыянтныя канчаткі  -ай (-ае), прыналежныя займеннікі жаночага роду 

«мая», «твая», «свая», «наша», «ваша» ў форме творнага склону -- канчаткі   -

ёй (-ёю),  -ай (-аю). 

Указальныя займеннікі «гэты», «такі», «гэтакі» скланяюцца, як 

прыметнікі з адпаведнай асновай («гэт-ы, гэт-ага, гэт-аму, гэт-ым, (у) гэт-

ым»). Указальны займеннік «той» скланяецца, як прыналежны займеннік: «т-

аго, т-аму, т-ым, (у) т-ым». Указальныя займеннікі жаночага роду «гэта», 

«такая», «тая» ў форме роднага склону маюць варыянтныя канчаткі  -ай (-ае), 

-ой (-ое), -ой (-ае), у форме творнага склону – -ай (-аю), -ой (-ою). 

Азначальныя займеннікі «сам», «самы», «кожны», «іншы» скланяюцца, 

як прыметнікі з асновай на цвёрдыя і зацвярдзелыя зычныя («сам-ога, сам-

ому, сам-ім, (пры) сам-ім»), а займеннікі «ўвесь», «усякі» – як прыметнікі з 

асновай на мяккія зычныя («ус-яго, ус-яму, ус-ім, (пры) ус-ім»). Азначальныя 

займеннікі жаночага роду «сама», «самая», «кожная», «іншая», «уся», 

«усякая» ў форме роднага склону маюць варыянтныя канчаткі  -ой (-ае), -ай 

(-ае), -ёй (-яе), у форме вінавальнага склону азначальны займеннік жаночага 

роду «сама» ўжываецца з канчаткамі -у (-ую), у форме творнага склону 

азначальныя займеннікі жаночага роду «сама», «самая», «кожная», «іншая», 

«уся», «усякая» маюць варыянтныя канчаткі -ой (-ою), -ай (-аю), -ёй (-ёю). 

Пытальна-адносныя займеннікі «хто», «што» пры скланенні маюць 

суплетыўныя асновы: «хт-о, к-аго, к-аму, к-ім, (пры) к-ім». Займеннікі «які», 

«каторы» скланяюцца, як прыметнікі з адпаведнай асновай: «як-і, як-ога, як-

ому, як-ім, (пры) як-ім». Пытальна-адносныя займеннікі жаночага роду 

«якая», «каторая» ў форме роднага склону маюць варыянтныя канчаткі  -ой (-

ое), -ай (-ае), у форме творнага склону – -ой (-ою), -ай (-аю). Пытальна-

адносны займеннік «чый» скланяецца, як прыналежны займеннік «мой»: 

«чый-го, чый-му, чы-ім, (на) чы-ім». Пытальна-адносны займеннік жаночага 

роду «чыя» ў форме творнага склону мае варыянтныя канчаткі -ёй (-ёю). 

Адмоўныя займеннікі «ніхто», «нішто» пры скланенні маюць 

суплетыўныя асновы: «нік-ога, нік-ому, нік-ім, ні аб к-ім». Адмоўны 

займеннік «ніякі» скланяецца, як прыметнік з адпаведнай асновай: «ніяк-ага, 

ніяк-аму, ніяк-ім, ні аб як-ім». Адмоўны займеннік жаночага роду «ніякая» ў 

форме роднага склону мае варыянтныя канчаткі -ай (-ае), у форме творнага 

склону – -ай (-аю). Адмоўны займеннік «нічый» скланяецца, як прыналежны 

займеннік «мой»: «нічый-го, нічый-му, нічы-ім, ні аб чы-ім». Адмоўны 

займеннік жаночага роду «нічыя» ў форме творнага склону мае варыянтныя 

канчаткі -ёй (-ёю). 

Няпэўныя займеннікі «нехта», «нешта» пры скланенні маюць 

суплетыўныя асновы: «нек-ага, нек-аму, нек-ім, (пры) нек-ім». Няпэўныя 

займеннікі «нейкі», «некаторы» скланяюцца, як прыметнікі з адпаведнай 

асновай: «нейк-ага, нейк-аму, нейк-ім, (пры) нейк-ім». Няпэўныя займеннікі 

жаночага роду «нейкая, «некаторая» ў форме роднага склону маюць 

варыянтныя канчаткі -ай (-ае), у форме творнага склону – -ай (-аю). Няпэўны 

займеннік «нечы» скланяецца, як прыналежны займеннік «мой»: «неч-ага, 

неч-аму, неч-ым, (на) неч-ым». Няпэўны займеннік жаночага роду «нечая» ў 

форме роднага склону мае варыянтныя канчаткі -ай (-ае), у форме творнага 

склону – -ай (-аю). Няпэўныя займеннікі «хтосьці», «штосьці», «якісьці», 

«чыйсьці», «хто-небудзь», «што-небудзь», «які-небудзь», «чый-небудзь», 

«абы-хто», «абы-што», «абы-які», «абы-чый» скланяюцца, як пытальна-

адносныя займеннікі «хто», «што», «які», «чый», прычым афіксы   -сьці, -

небудзь, -абы пры скланенні не змяняюцца. Няпэўныя займеннікі «сёй-той», 

«сякі-такі» скланяюцца, як указальныя займеннікі. Пры скланенні змяняюцца 

абедзве часткі гэтых няпэўных  займеннікаў.  Няпэўныя займеннікі «хто-

ніхто», «што-нішто», «які-ніякі», «чый-нічый» скланяюцца, як адпаведныя 

пытальна-адносныя і адмоўныя займеннікі. Пры скланенні змяняюцца 

абедзве часткі гэтых няпэўных  займеннікаў.  
Т.Я.Старасценка 

